
ইহান মাধৱ নাম তাহান তনয়॥

এহি কহি ৰামদাস নমাতি ৰহিল।

জানিলোঁ বুলিয়া তাঙ্ক শঙ্কৰে মাতিল॥৪॥




—শাস্ত্ৰ বিষয়ক তৰ্ক-




পাছে দুয়োজনে কথা কহিবে লাগিলা।

উচ্চাউচ্চ দুইহান্তৰে সম্বাদ মিলিলা॥

দুইহন্তো তোলন্ত শাস্ত্ৰ দুইহন্তো খণ্ডন্ত।

দুয়ো কথা কন্ত দুয়ো দুইক নমানন্ত॥৫॥

মাধৱে শাস্ত্ৰক দেখাই প্ৰবৃত্তি কহন্ত।

নিবৃত্তি দেখাই তাক শঙ্কৰে খণ্ডন্ত॥

প্ৰভাতৰে পৰা তিনিপৰ বেলি গৈল।

দুইহান্তৰো কথা সাঙ্গ তথাপি নভৈল॥৬॥

দুইৰো কথা দুয়ো খণ্ডিবাক নপাৰন্ত।

অনন্তৰে শ্লোকেক শঙ্কৰ পঢ়িলন্ত॥৭॥




—ভাগৱতৰ শ্লোক—




যথা তৰোৰ্ম্মূল নিঃসেচনেন।
তৃপ্যন্তি তৎস্কন্ধভুজোপ শাখা॥
প্ৰাণোপহাৰাচ্চ যথেন্দ্ৰিয়াণাং।
তথাচ সৰ্ব্বাৰ্চনমচ্যুতে জ্যয়া॥

এহিশ্লোক গুটি পায়া মাধৱে মনত।

নিশ্চয় কৰিয়া এৰিলেক পূজা যত॥

মনে গুৰু মানি তেতিক্ষণে উঠিলন্ত।

শঙ্কৰদেৱক নমস্কাৰ কৰিলন্ত॥৮॥

